
Ed. 71. Frumvarp tillaga [68. mál]
um breytingu á almennum hegningarlögum, nr. 19/1940.

Flm.: Sólveig Pétursdóttir.

1. gr.
Við 202. gr. laganna bætist ný mgr. svohljóðandi:
Sé brot sérstaklega stórfellt þá varðar það fangelsi ekki skemur en eitt ár og allt að 16

árum.

2. gr.
1. mgr. 203. gr. laganna orðist svo:
Kynferðismök við persónu af sama kyni, þegar atvik að öðru leyti svara til þess, er í

194.-198. gr., fyrri mgr. 200. gr. og seinni mgr. 202. gr. segir, skulu varða þeirri refsingu er í
þeim ákvæðum segir.

3. gr.
Lög þessi öðlast þegar gildi.

Greinargerð.
Mikil umræða hefur átt sér stað undanfarið um kynferðisbrot og þá ekki síst gagnvart

börnum og ljóst er að allur almenningur lítur þau mál mjög alvarlegum augum. Túlka má
þessa umræðu sem nokkurs konar ákall til íslenska réttarkerfisins um að bregðast ekki



hlutverki sínu þegar slík afbrot eru annars vegar. Þess eru jafnvel dæmi að menn hafi haft
tækifæri til að fremja fjölda kynferðisbrota á löngu tímabili og getur slíkt haft það í för með
sér að almenn virðing fyrir lögum þverri.

202. gr. hegningarlaganna hljóðar svo: "Hafi nokkur, þegar svo er ástatt, sem í 194.-
201. gr. segir, gerst sekur um önnur kynferðismök en samræði, þá skal beita vægari
hegningu að tiltölu."

Þetta orðalag, "vægari hegningu", er til refsilækkunar, hins vegar er það ekkert
skilgreint, hvorki í lögunum sjálfum né greinargerð og enginn refsirammi tilgreindur. Það er
því algerlega á valdi dómstóla að ákveða viðurlög við þessum afbrotum.

Hins vegar má það teljast ljóst að kynferðismök önnur en samræði geta haft mjög
alvarlegar afleiðingar, sbr. rit prófessors Jónatans Þórmundssonar: Um kynferðisbrot, en
þar segir í inngangi á bls. 16: "Hugtakið holdlegt samræði er hvorki skilgreint í lögum né
greinargerð. Samræði hefur í fræðiritum og framkvæmd verið takmarkað við hefðbundnar
samfarir karls og konu. Með þessu eru útilokuð kynmök samkynja persóna og mök karls og
konu með öðrum hætti en notkun kynfæranna einna. Það kann þó að vera jafnalvarlegt, ef
brotaþola er misboðið kynferðislega með öðrum hætti, að slepptri þungunarhættunni. Má þar
nefna kynferðisathafnir, er beinast gegn öðrum hlutum líkamans eða framkvæmdar eru með
verkfærum. "

Réttarþróun hefur víða hnigið í þá átt að endurmeta refsinæmi kynferðisbrota og þá
ekki síður ýmsar kynferðisathafnir aðrar en samræði. Sem dæmi má nefna að hugtakið
"sexual penetration" í hegningarlögum Illinois-ríkis í Bandaríkjunum tekur til hvors tveggja.
Þá var það lögfest 1984 í Svíþjóð að jafna ýmsum kynferðisathöfnum við samræði, ef þær
veita eða eru til þess fallnar að veita hinum brotlega kynferðislega fullnægingu.

Samkvæmt 1. mgr. 195. gr. norsku hegningarlaganna varðar afbrot fangelsi allt að 10
árum fyrir "utugtig omgang" við barn undir 14 ára aldri, en það varðar fangelsi ekki skemur
en eitt ár ef afbrotið felur í sér samræði. Hugtakið "utugtig omgang" virðist hér nokkuð
víðtækt og felur einnig í sér samræði. Í 2. mgr. þessarar sömu lagagreinar eru viðurlögin
fangelsi allt að 21 ári, ef afbrotið hefur alvarlegar afleiðingar. Hér er tekið fram að
kynsjúkdómar falli undir þetta ákvæði.

Samræmi er oft furðugott milli refsiákvörðunar og almenns siðamats og réttarvitundar .
Kemur það m.a. fram í því að oft er lögð meiri áhersla á afleiðingar háttsemi en lögin gera
ráð fyrir. Líkur benda til þess að hér hafi orðið misbrestur á. Það er þó ekki eingöngu við
dómstóla að sakast í þessu efni þar sem löggjafinn hefur hingað til lagt jafnt refsimat á
kynferðisbrot af því tagi sem hér er um fjallað. Frumvarpinu er ætlað að bæta úr þessu og
stuðla að breyttu refsimati dómstóla.

1. gr. frumvarpsins er því nýmæli og hljóðar svo:
"Sé brot sérstaklega stórfellt, þá varðar það fangelsi ekki skemur en eitt ár og allt að 16

árum."
"Sérstaklega stórfellt" tekur til þess hversu gróft brotið í heild er og verður ekki

tæmandi talið. Hér fellur þó undir sú aðferð sem notuð er, svo sem ofbeldi eða frelsis-
svipting og fjöldi tilvika. Skaðlegar afleiðingar brots fyrir sálarheill og líkamlegt heilbrigði
brotaþola falla einnig hér undir, t.d. ef verknaður hefur kynsjúkdóm eins og eyðni í för með
sér, að uppfylltum ásetningskröfum .

Þessi greinargerð er fremur ítarleg að gefnu tilefni og vísast í því sambandi til rits
Jónatans Þórmundssonar prófessors: Viðurlög við afbrotum, 2. hluta, en þar segir á bls. 38.
"Sérstakar lögskýringarástæður í greinargerðum eða öðrum lögskýringargögnum geta gefið
dómstólum gleggri vísbendingu og haft þannig meira leiðbeiningargildi en almennt gerist um
refsimörk laga."



Það er enn fremur einlæg von flutningsmanns að frumvarp þetta hafi tilætluð áhrif til
varnaðar.

2. gr. frumvarpsins fjallar um kynferðismörk við persónu af sama kyni og hefur falið í
sér miklu lakari vernd en ákvæði er snerta önnur kynferðisbrot, þegar litið er til
refsimarkanna. Refsihámarkið hefur verið bundið við sex ára fangelsi sem er miklu minni
refsing en er lögbundið, t.d. í 194. gr. og 1. mgr. 200. gr. hegningarlaganna. Slíkt fær ekki
samrýmst nútímaviðhorfum, hvorki efnislega né réttarfarslega. Hér er breytingar þörf og
mótast sú þörf ekki síst af fjölda alvarlegra mála nú síðustu árin þar sem brotaþolar eru
einatt ungir drengir og afbrotamaðurinn karlkyns.

Læknisfræðilegar líkur benda til þess að einmitt þessi tegund afbrota geti haft mjög
skaðlegar afleiðingar fyrir brotaþola og er þá m.a. átt við kynsjúkdóm eins og eyðni. því
þykir full ástæða til þess, að lögum óbreyttum, að í lagaákvæði þessu sé einnig vísað til 2.
mgr. 202. gr. sem getið er um í frumvarpinu.


